
BASHKIA KORÇË
DREJTORIA E PËRGJITHSHME JURIDIKE DHE E MENAXHIMIT TË BURIMEVE NJERËZORE

RELACION  
 PËR MARRJEN NË PËRDORIM TË MJETEVE TË TRANSPORTIT NE PRONËSI TË TË TRETËVE NË FAVOR TË BASHKISË KORÇË PËR NJËSITË ADMINISTRATIVE VOSKOP, VOSKOPOJË, MOLLAJ, VITHKUQ, DHE DRENOVË  

Nëpërmjet këtij relacioni synojmë të informojë dhe të kërkojmë miratimin e Këshillit Bashkiak Korçë për marrjen në përdorim të mjeteve të transportit të dedikuara për shërbimet administrative të Njësive Voskop, Voskopoje, Mollaj, Vithkuq, dhe Drenovë.   

Aktualisht, këto njësi përballen me sfida të mëdha logjistike për shkak të mungesës së mjeteve të përshtatshme, gjë që ndikon negativisht në efikasitetin e shërbimeve që ofrohen për qytetarët. Makinat qe disponon aktualisht Bashkia Korce (11 mjete) nuk mjaftojnë për përballimin e nevojave logjistike të Njësive Administrative të sipërcituara.   

Një aspekt i rëndësishëm i këtij propozimi është edhe disponueshmëria e mjeteve që janë në pronësi të vetë administratorëve të njësive administrative. Këto mjete mund të vihen në dispozicion të bashkisë për të përmbushur funksionet administrative të njësive përkatëse. Përdorimi i këtyre mjeteve do të sigurohet nëpërmjet kontratave të qarta të huaperdorjes, duke respektuar të gjitha rregulloret dhe duke shmangur çdo konflikt interesi. Kjo qasje do të ndihmojë në rritjen e efikasitetit të shërbimeve dhe në mbulimin e nevojave logjistike në mënyrë më efektive, duke siguruar që aktivitetet administrative të kryhen pa pengesa.  

Disponimi i mjeteve të transportit do të lehtësojë lëvizjen e personelit administrativ, duke rritur kështu kapacitetin për të përmbushur detyrimet e tyre. Kjo është veçanërisht e rëndësishme në rastet e emergjencave, ku një përgjigje e shpejtë dhe e efektshme është thelbësore. Për më tepër, kjo do të ndihmojë në përmirësimin e infrastrukturës lokale dhe do të kontribuojë në zhvillimin e qëndrueshëm të zonave rurale. 

Kriteret e Mjeteve të Transportit  
Për të siguruar funksionalitetin dhe përputhshmërinë ligjore, mjetet duhet të plotësojnë kriteret e mëposhtme:
· Lejë qarkullimi dhe çertifikatë pronësie të vlefshme.
· Kontroll teknik i përditësuar për të garantuar sigurinë.
· Vërtetim i pagesës së taksave vjetore.
· Siguracion i vlefshëm për mbulimin e çdo rasti të mundshëm gjatë përdorimit.

Procedura e Marrjes në Përdorim
Kryetari i Bashkisë Korçë do të autorizohet për të nënshkruar kontratat e huapërdorjes me afat 1 (një) vjeçar me të drejtë rinovimi, me pronarët e mjeteve, duke siguruar përdorimin e tyre ekskluziv për veprimtaritë administrative. 

Për të siguruar më shumë mundësi në realizimin e kësaj iniciative, Bashkia Korçë do të kryejë një thirrje publike për personat që kanë vullnetin për të dhënë makinat e tyre me huaperdorje. Procedura e thirrjes publike do të respektojë rregullat në fuqi, duke garantuar transparencë dhe trajtim të barabartë për të gjithë të interesuarit. Kjo thirrje publike do të ndihmojë në identifikimin e mjeteve të përshtatshme dhe do të sigurojë një proces të hapur dhe të drejtë.

Kontratat do të përmbajnë klauzola specifike që sigurojnë mirëmbajtjen dhe përdorimin e duhur të mjeteve, duke përfshirë detyrimet për riparime dhe kujdes të rregullt. 

Mirëmbajtja e mjetit do të sigurohet nga Huadhënësi. 

Huamarrësi do të përdorë mjetin në përputhje me kontratën e huapërdorjes.   

Miratimi i këtij propozimi do të sjellë përfitime të konsiderueshme, duke përfshirë:
· Përmirësimin e efikasitetit të shërbimeve administrative.
· Mbështetjen e zhvillimit lokal dhe përmirësimin e jetës së banorëve të njësive. 
· Rritjen e kapacitetit për të adresuar emergjencat dhe nevojat urgjente të komunitetit.
· Rritjen e flotës së makinave në përdorim të Bashkisë Korçë me një kosto minimale

Ftojmë Këshillin Bashkiak të shqyrtojë dhe të miratojë këtë kërkesë për të siguruar një mbështetje logjistike të domosdoshme dhe për të përmirësuar cilësinë e shërbimeve për komunitetin. Miratimi i kësaj iniciative është një hap i rëndësishëm drejt rritjes së efikasitetit dhe efektivitetit të shërbimeve publike në rajonin tonë, duke siguruar që qytetarët të marrin shërbime të shpejta dhe cilësore.

Bazuar në ligjin 139/2015 “Për vetëqeverisjen vendore” Neni 9, pika 1.6; referuar ligjit Nr. 44/2015 “Kodi i Procedurave Administrative i Republikës së Shqipërisë” si dhe bazuar ne nenet 901-912 të Kodit Civil i propozojmë Këshillit Bashkiak Korçë të miratojë marrjen në përdorim me kontratë huapërdorje nga Bashkia Korçë të mjeteve të transportit rrugor në pronësi të të tretëve; në favor dhe për përdorim të Njësivë Administrative VOSKOP, VOSKOPOJË, MOLLAJ, VITHKUQ, DHE DRENOVË,  me qëllim sigurimin e përmbushjes së funksioneve administrative të tyre.  


DREJTORE E PËRGJITHSHME JURIDIKE                                                                                                                                                             
Anxhela (Dishnica) Qeramixhi                                                                                                                                               

BASHKIA KORÇË
KËSHILLI BASHKIAK

P/V E N D I M

Nr. _________ datë __________2024

[bookmark: _Hlk176777872]PËR MARRJEN NË PËRDORIM TË MJETEVE TË TRANSPORTIT NE PRONËSI TË TË TRETËVE NË FAVOR TË BASHKISË KORÇË PËR NJËSITË ADMINISTRATIVE VOSKOP, VOSKOPOJË, MOLLAJ, VITHKUQ, DHE DRENOVË  
Këshilli i Bashkisë Korçë, pasi mori në shqyrtim relacionin e paraqitur nga Drejtoria e Pergjithshme Juridike, bazuar në ligjin 139/2015 “Për vetëqeverisjen vendore” Neni 9, pika 1.6; referuar ligjit Nr. 44/2015 “Kodi i Procedurave Administrative i Republikës së Shqipërisë” si dhe bazuar ne nenet 901-912 të Kodit Civil 
 
KËSHILLI BASHKIAK

V E N D O S I
1. Miratimin e marrjes me huapërdorje, pa kundërshpërblim, në favor të Njësive Administrative Voskop, Voskopojë, Mollaj, Vithkuq, dhe Drenovë, të mjeteve të transportit rrugor në pronësi të të tretëve, përfshirë këtu edhe mjetet në pronësi të administratorëve, në mungesë të ofertave te tjera.        
2. Të autorizohet Kryetari i Bashkisë Korçë të nënshkruajë kontratat e huapërdorjes me pronarët e mjeteve, me afat 1(një) vit, me të drejtë rinovimi.    
3. Kontratat e huapërdorjes do të përcaktojnë midis të tjerash përgjegjësinë e mirëmbajtjes si dhe detyrimin e sigurimit të mjeteve gjatë periudhës së përdorimit.
4. Ngarkohet Drejtoria e Përgjithshme Juridike dhe e Menaxhimit të Burimeve Njerëzore si dhe Drejtoria e Përgjithshme e Financës, Buxhetit dhe MFK për zbatimin e këtij vendimi.
5. Ky vendim hyn në fuqi 10 ditë mbas shpalljes publike.    

Miratuar me ________vota
Vota Pro  ______
Vota Kundër _______
Vota Abstenim __________
Zbardhur më datë _________

